
Abstrak:

Malaysia adalah sebuah negara yang mempunyai kepelbagaian etnik dan
budaya. Setiap kaum mempunyai etnik dan budayanya yang tersendiri. Dalam
usaha memahami kepelbagaian budaya di Malaysia, antara caranya ialah
perlunya wujud sikap terhadap kepelbagaian budaya. Bakal guru perlu
mempunyai sikap positif untuk mengajar pelajar yang terdiri daripada etnik
dan budaya yang pelbagai. Dalam konteks pendidikan, sikap terhadap
kepelbagaian budaya adalah perlu bagi melihat kualiti yang diingini untuk
pengajaran yang terbaik di dalam kelas dan tidak berlaku bias terhadap
pelajar daripada golongan minoriti. Bakal guru yang mempunyai sikap yang
positif terhadap kepelbagaian budaya pelajar akan mempengaruhi kompetensi
budaya bakal guru tersebut.

Kata Kunci:

Kepelbagaian Budaya, Kompetensi Budaya, Sikap Terhadap Kepelbagaian
Budaya

Abstract:
Malaysia is a country with ethnic and cultural diversity. Each race has its own

ethnicity and culture. To understand cultural diversity in Malaysia, one of the
ways is to have a multicultural attitude. Preservice teachers need to have a

positive attitude to teach students from diverse ethnicities and cultures. In the
context of education, multicultural attitude is necessary to see the desired
qualities for the best teaching in the classroom and not bias against students
from minority groups. Preservice teachers who have a positive attitude
towards students' cultural diversity will influence their cultural competence.

Keywords:

Multicultural Attitude, Cultural Competence, Cultural Diversity

Pengenalan

Kewujudan budaya yang berbeza sejak zaman dahulu adalah melambangkan kepelbagaian
budaya. Masyarakat yang merangkumi dua atau lebih komuniti budaya yang berbeza boleh
dinyatakan sebagai masyarakat yang terdiri daripada pelbagai budaya. Menurut Kymlicka
(2015), masyarakat yang mempunyai perbezaan budaya mempunyai bahasa dan sejarah yang
berbeza. Jika sesebuah negara terdiri daripada masyarakat pelbagai bangsa atau datang dari
bangsa yang berbeza, maka negara itu adalah berbilang budaya.

Pada masa Kini, akibat daripada berlakunya migrasi dan globalisasi, banyak negara
mengalami kepelbagaian etnik dan budaya (Alizadeh & Chavan, 2015). Globalisasi telah
mempengaruhi kepelbagaian etnik dan budaya seterusnya memerlukan guru untuk
memahami dan menerima perubahan tersebut. Kesan daripada migrasi keatas pekerjaan guru
dan cabaran untuk guru dalam bidang pendidikan juga perlu dititikberatkan (Paine et al.,
2017).

Dari aspek pendidikan, guru dan pelajar berhadapan dengan kepelbagaian budaya di dalam
kelas (Dubbeld et al., 2019). Kelas yang terdiri daripada kepelbagaian budaya dicirikan oleh
kepelbagaian etnik, agama, bahasa, dan tradisi budaya (Ben-Peretz et al., 2006). Guru
membawa sikap dari budaya sendiri, nilai, harapan, dan kepercayaan ke dalam kelas.
Pengetahuan dan sikap saling berkait rapat dan kedua-duanya berkemungkinan
mempengaruhi pengajaran di dalam kelas. Sikap guru terhadap kepelbagaian budaya pelajar
memberi kesan terhadap pengajaran di dalam kelas (Banks, 2004), seterusnya akan
menunjukkan tahap kompetensi budaya guru tersebut.

Sikap Terhadap Kepelbagaian Budaya

Menurut Ponterotito et al. (1998), sikap terhadap kepelbagaian budaya ialah kesedaran,
keselesaan dan kepekaan guru dalam menghadapi budaya yang pelbagai yang terdapat di
dalam kelas. Sikap guru dilihat lebih positif apabila berhadapan dengan persekitaran sekolah
yang mempunyai kepelbagaian etnik dan budaya berbanding dengan sekolah yang kurang
kepelbagaian budaya (Glock et al., 2018). Wahab et al. (2018) menyatakan sikap merupakan
salah satu perkara yang penting jika berada dalam persekitaran yang pelbagai budaya. Sikap
yang harmoni dapat mewujudkan budaya sekolah yang baik. Ketika berada di dalam kelas,
adalah sangat penting bagi guru untuk menunjukkan sikap terhadap kepelbagaian budaya
supaya ketika dalam pengajaran dan pembelajaran elemen budaya yang pelbagai dapat
diterapkan.

Pengajaran di dalam kelas yang terdapat kepelbagaian budaya pelajar memerlukan guru lebih
kompeten dalam mewujudkan hubungan yang positif antara guru dan pelajar bagi mencapai
penglibatan pelajar secara aktif di dalam kelas. Sikap guru yang positif terhadap budaya
pelajar yang pelbagai menjadikan suasana di dalam kelas menjadi positif dan meningkatkan
tahap motivasi guru untuk mengajar pelajar daripada pelbagai budaya (Kalyva et al., 2007).

Faktor Yang Mempengaruhi Sikap Terhadap Kepelbagaian Budaya

Vazquez-Montilla et al. (2014) menyatakan sikap guru terhadap kepelbagaian budaya pelajar
mempengaruhi pembelajaran pelajar di dalam kelas. Sikap yang ditunjukkan oleh masyarakat
terhadap pelajar daripada budaya yang pelbagai berfungsi sebagai kuasa yang boleh
mempengaruhi sikap guru ketika mengajar pelajar daripada budaya yang pelbagai (Sabine
Glock & Kleen, 2019).

Menurut Vazquez-Montilla et al. (2014) antara faktor yang menyebabkan sikap negatif guru
terhadap pelajar daripada budaya yang pelbagai ialah:

I.  Kekurangan latihan khusus berkenaan budaya dan bahasa pelajar daripada budaya
yang pelbagai di sekolah.
ii.  Peningkatan jumlah pelajar daripada budaya yang pelbagai di sekolah.
iii.  Interaksi yang kurang baik terhadap golongan minoriti.
iv.  Persekitaran tempat tinggal guru mempunyai pendedahan yang terhad berkaitan
kepelbagaian budaya yang pelbagai.

Menurut Vazquez-Montilla et al., (2014) lagi, disebabkan oleh peningkatan bilangan pelajar
daripada budaya yang pelbagai di sekolah, terdapat peningkatan tekanan yang diberikan
kepada guru oleh pihak sekolah. Tekanan tersebut seperti guru bertanggungjawab terhadap
pencapaian akademik pelajar daripada budaya yang pelbagai (Lombardi et al., 2018).

Selain itu, menurut Wright dan Jenkins-Guarnieri (2012) antara faktor lain yang
mempengaruhi sikap guru terhadap kepelbagaian budaya pelajar ialah:

i.  Guru tidak mempunyai latihan pembangunan professional yang sewajarnya.
ii.  Tidak mendapat pendedahan yang lengkap berkaitan kurikulum atau bahan kursus
untuk pengajaran kerana sekolah terletak di pinggir bandar.
iii.  Kekurangan guru di sekolah.
iv.  Kurikulum serta bahan pengajaran tidak sesuai dengan budaya guru.

Banks (2004) menyatakan sikap negatif guru terhadap kepelbagaian budaya pelajar antaranya
disebabkan oleh faktor berikut:

I.  Mempunyai sikap prejudis terhadap kaum lain.
ii.  Mempunyai rasa kebencian.
iii.  Kekurangan pengetahuan tentang kepelbagaian etnik dan budaya.
iv.  Kurangnya pengetahuan dan kemahiran pedagogi untuk mengajar pelajar yang
pelbagai budaya.

Oleh hal demikian, untuk berhadapan dengan persekitaran pembelajaran pelajar dan
pengajaran yang ideal, guru mesti menerima perbezaan kaum, budaya, agama, ekonomi dan

politik pelajar. Guru mestilah menerima perbezaan budaya pelajar di dalam kelas dan
menghargai perbezaan tersebut (Polat, 2011). Guru perlu kreatif, fleksibel, sensitif, dan
memberi sokongan sepenuhnya terhadap pendidikan pelbagai budaya (Aydin, 2013).

Villegas dan Lucas (2002) mentakrifkan enam ciri yang mesti ada pada guru pelbagai
budaya:

i.  Mempunyai kesedaran sosio-budaya.

ii.  Menyedari bahawa setiap pelajar mungkin belajar dengan cara yang berbeza dan tidak
menganggap perbezaan budaya sebagai masalah yang perlu diatasi.

iii.  Menyedari bahawa tanggungjawab sebagai guru pelbagai budaya adalah penting.

iv.  Memahami bagaimana pelajar menerima sesuatu maklumat dan menyokong usaha
pelajar dalam menstruktur maklumat.

v.  Mengambil berat tentang kehidupan pelajar.

vi.  Menyesuaikan pendidikan berdasarkan pemerhatian ke atas kehidupan pelajar.

Sikap Terhadap Kepelbagaian Budaya Dalam Kalangan Guru

Di sekolah, guru mempunyai peranan penting dalam menangani sensitiviti budaya, nilai
kepelbagaian budaya, dan dalam mengubahsuai sikap guru terhadap kepelbagaian budaya
pelajar yang terdapat di sekolah (Villegas & Lucas, 2007). Menurut Abacioglu et al. (2020),
sikap guru terhadap kepelbagaian budaya adalah suatu keperluan yang perlu ada bagi
memastikan pengajaran guru kepada pelajar adalah yang paling baik supaya tidak berlaku
bias terhadap pelajar daripada budaya yang berbeza.

Guru yang tidak mempamerkan sikap yang sensitif terhadap budaya pelajar yang pelbagai
dalam kelas bolenh menyebabkan suasana dalam kelas menjadi tegang (Debbag & Fidan,
2020). Jika di dalam diri guru sendiri telah dipupuk dengan baik sikap terhadap kepelbagaian
budaya, pasti guru dapat mewujudkan persekitaran kelas dan sekolah dengan suasana pelajar
yang dapat menerima kepelbagaian budaya dengan rasa yang positif dan harmoni (Mlinar &
Krammer, 2021).

Guru memainkan peranan penting ketika mengajar di sekolah pelbagai etnik dan budaya
supaya dapat mendidik pelajar untuk menghormati kepelbagaian (Vezzali et al., 2012).
Adalah sangat penting bagi guru untuk menunjukkan sikap yang baik ketika berhadapan
dengan pelajar yang berlainan budaya dengannya. Guru haruslah menunjukkan sikap yang
baik terhadap kepelbagaian budaya kerana guru memainkan peranan untuk membantu pelajar
dari golongan minoriti dan majoriti bagi mengekalkan hubungan yang positif terhadap
budaya yang pelbagai. Secara tidak langsung, ia dapat memupuk kesedaran diri, keyakinan,
serta identiti etnik yang positif (Organisation for Economic Co-operation and Development,
2015).

Sikap guru juga mempengaruhi prestasi pelajar dan boleh menjadi halangan untuk kejayaan
pengajaran dalam kelas yang mempunyai kepelbagaian budaya pelajar (Gay, 2009).
Walaupun guru mengajar di kelas yang terdapat kepelbagaian budaya pelajar, guru mungkin
mempunyai sikap negatif terhadap pelajar yang mempunyai latar belakang bahasa, budaya
atau agama yang pelbagai (Agirdag et al., 2012; Coronel & Gomez-Hurtado, 2015). Jika guru
mempunyai sikap bias terhadap pelajar dari kelompok minoriti, ia akan memberi kesan

terhadap pencapaian akademik pelajar dan seterusnya akan mempengaruhi hasil
pembelajaran pelajar di dalam kelas (Bergh et al., 2010). Guru dilihat memainkan peranan
yang penting dalam menentukan keberkesanan kualiti pendidikan pelbagai budaya. Sikap
positif guru terhadap pendidikan pelbagai budaya adalah penting (Aktoprak et al., 2018).

Menurut Babur dan Ozan (2022), guru lelaki didapati mempunyai sikap yang lebih tinggi
terhadap pendidikan pelbagai budaya berbanding guru perempuan, dan perbezaan ini adalah
signifikan secara statistik. Tiada perbezaan yang signifikan dalam sikap terhadap pendidikan
pelbagai budaya berdasarkan umur, status perkahwinan, kepuasan kerja, senioriti profesional,
atau tahap pengajaran. Sikap guru terhadap pendidikan pelbagai budaya secara umumnya
adalah positif. Hal ini menunjukkan minat guru dalam pendidikan pelbagai budaya. Hasil
kajian Babur dan Ozan (2022) menunjukkan bahawa guru secara umumnya mempunyai sikap
yang positif terhadap pendidikan pelbagai budaya, dengan sedikit variasi berdasarkan jantina
tetapi tidak terlalu dipengaruhi oleh pembolehubah demografi lain.

Sikap Terhadap Kepelbagaian Budaya dalam Kalangan Bakal Guru

Dalam konteks pendidikan, sikap positif bakal guru terhadap pelajar daripada pelbagai
budaya bertujuan menghasilkan kualiti pembelajaran yang bermutu. Program pendidikan
guru seharusnya memperkukuh serta membangunkan ideologi tentang kepelbagaian budaya
kepada bakal guru supaya mereka dapat berhadapan dengan pelajar yang pelbagai dengan
baik (Mlinar & Krammer, 2021). Walaupun pendekatan pembelajaran kepelbagaian budaya
dimasukkan dalam kurikulum pendidikan guru semasa di universiti, guru perlu menghayati
pemahaman pendidikan kepelbagaian budaya dan menunjukkan sikap yang baik terhadap
budaya yang pelbagai bagi mencapai tujuan sebenar mengapa perlunya pemahaman tentang
kepelbagaian budaya apabila mengajar kelak (Banks, 2017). Jika bakal guru mempunyai
sikap negatif terhadap kepelbagaian budaya pelajar, bakal guru kemungkinan tidak akan
berjaya untuk melaksanakan kurikulum pelbagai budaya (Banks, 2004).

Program Pendidikan Guru harus membantu bakal guru untuk mengambil berat berkenaan
budaya sendiri dan membangunkan sikap yang lebih positif terhadap etnik dan budaya lain
(Banks & Banks, 2019). Pendidikan bakal guru tentang bahasa lain perlu dipandang serius
ketika berada dalam tempoh Program Pendidikan Guru. Kursus berkaitan bahasa budaya lain
perlu ditingkatkan, termasuk kemahiran yang diperlukan untuk menganalisis bahasa asing
dan bukannya hanya mengetahui untuk menstruktur bahasa sahaja. Hal ini akan dapat
membantu meningkatkan kompetensi budaya dan sikap bakal guru terhadap pendidikan
pelbagai budaya (Pekoz & Gursimsek, 2020).

Menurut Arsal (2019), bakal guru yang mendapat pendedahan berkenaan program pendidikan
pelbagai budaya semasa berada dalam Program Pendidikan Guru menunjukkan tahap
kemajuan yang lebih ketara dalam aspek sikap terhadap kepelbagaian budaya pelajar. Arsal
(2019) juga menyatakan penggabungan silibus pendidikan pelbagai budaya di dalam Program
Pendidikan Guru memberi kesan positif terhadap pemupukan sikap guru terhadap
kepelbagaian budaya.

Menurut Pekmezci dan Ertas (2024), sikap terhadap profesion perguruan boleh dibentuk
semasa pendidikan bakal guru, dengan menekankan kepentingan untuk memahami apa yang
memotivasikan individu untuk memilih kerjaya dalam bidang perguruan. Sikap bakal guru
terhadap profesion perguruan dipengaruhi oleh pelbagai faktor. Antaranya seperti motivasi

dalam diri mereka iaitu minat yang mendalam terhadap profesion perguruan, rasa keterikatan
dengan sekolah, dan nilai budaya. Sikap positif terhadap profesion perguruan didapati
memberi kesan yang positif kepada motivasi bakal guru dan keberkesanan profesional
mereka pada masa depan (Pekmezci & Ertas, 2024). Selain itu, bakal guru yang mempunyai
sikap yang lebih positif terhadap profesion perguruan lebih cenderung untuk memiliki
motivasi yang kuat untuk mengajar (Eren & Yesilbursa, 2019).

Sikap bakal guru terhadap profesion perguruan memainkan peranan penting dalam
membentuk motivasi, komitmen, dan keseluruhan keberkesanan mereka sebagai pendidik
pada masa depan. Memahami sikap-sikap yang positif ini adalah penting di dalam program
pendidikan guru kerana dapat menyokong perkembangan guru supaya menjadi seorang guru
yang kompeten dan berdedikasi (Pekmezci & Ertas, 2024). Justeru, sikap terhadap
kepelbagaian budaya adalah salah satu perkara asas yang perlu ada dalam diri seorang
profesion perguruan (Robinson, 2021).

Sebagai seorang guru yang umumnya mengetahui bahawa tugasnya adalah mengajar, guru
mestilah mempunyai semangat yang tinggi ke arah pendidikan dan bersedia untuk mendidik
pelajar bagi membantu meningkatkan pembelajaran pelajar. Ini kerana hasil pendidikan
pelajar yang terdiri daripada pelbagai budaya sebahagiannya bergantung kepada sikap guru
(Vazquez-Montilla et al., 2014). Sikap masyarakat terhadap pelajar daripada pelbagai budaya
berperanan sebagai daya yang mungkin mempengaruhi sikap negatif guru terhadap kumpulan
pelajar tersebut (Glock & Kleen, 2019). Oleh itu, guru perlu menunjukkan sikap yang baik
kepada pelajar dan mendekati pelajar daripada budaya berbeza walaupun terdapat cabaran
dan rintangan yang perlu dihadapi (Kafele, 2014).

Kesimpulan

Pada masa Kini, kepelbagaian budaya semakin berkembang di Malaysia. Selain daripada
memiliki masyarakat majmuk yang berbilang etnik dan budaya, pada masa kini juga dilihat
kemasukan warganegara asing ke Malaysia bagi melanjutkan pengajian membawa kepada
kepelbagaian budaya. Bakal guru yang mempunyai sikap yang positif terhadap kepelbagaian
budaya pelajar akan mempengaruhi kompetensi budaya bakal guru tersebut. Di sekolah, sikap
positif bakal guru untuk mengajar pelajar daripada pelbagai etnik dan budaya sangat penting.
Apabila bakal guru mempunyai sikap yang positif terhadap budaya lain, dialog antara budaya
akan menjadi lebih berkesan kerana sikap positif yang ada di dalam diri dapat membantu
bakal guru supaya tidak wujud sikap prejudis terhadap budaya yang berbeza, dan hasilnya
kompetensi budaya bakal guru akan meningkat. Secara tidak langsung, bakal guru akan lebih
memahami budaya pelajar yang berbeza latar belakang budaya seterusnya dapat mewujudkan
suasana pengajaran dan pembelajaran yang harmoni di dalam kelas.

